
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Лу Синь

	(1881-1936)

	Хятадын орчин үеийн уран зохиолыг үндэслэгч. Жинхэнэ нэр нь Жоу Шүжэнь. Зяннаний төмөр зам, уул уурхайн сургуульд сурч байхдаа барууны боловсрол шинжлэх ухаантай танилцаж, 1902-1903 онд Японы их сургуулиудад элсэх хятад оюутнуудыг бэлддэг Кобуны сургуульд суралцаж байх ахуйдаа анхны өгүүллэгээ бичсэн. Улмаар ДИУ байгуулагдахад Боловсролын сайдаар томилогдож, Бээжингийн их сургуульд багшилж байв. Тэрээр анх 1918 онд Лу Синь нэрээр “Галзуу хүний өдрийн тэмдэглэл”-ээ нийтлүүлжээ. “Уухай” хэмээх түүвэрт нь орсон эл өгүүллэг болоод “А Кьюгийн үнэн түүх” зэрэг зохиол бүтээлүүд нь хөрөнгөтний үзлийг эсэргүүцсэн 5 сарын 4-ний хөдөлгөөнийг үүсэхэд ихээхэн нөлөөлсөн гэдэг.

	 


Орчуулсан Жалайр Бат-Эрдэнийн Гэрлээ

	 

	 

	Галзуу хүний өдрийн тэмдэглэл

	Би дунд сургуульд байхын тэр ах дүү хоёртой сайхан андууд явлаа. Тэр цагаас хойш олон он жил солигдон урсаж, бид холдон холдсоор аажмаар харилцаа холбоо тасарсан билээ. Саявтархан ах дүү хоёрын нэг нь хүндээр өвдсөнийг санамсаргүй дуулаад төрсөн гэртээ очих зам зуураа тэднийхээр ороод гарвал ах нь дүүгээ нэг хэсэг өвдсөн нь үнэн хэмээв. “Та үүний төлөө ирсэн бол энэ хол газар дэмий явж дээ. Дүү маань хэдийнээ эдгээд хот орж төрийн албанд орсон” гэж инээгээд “Энэ тэмдэглэлээс дүүгийн маань өвчний тухай уншиж болно шүү” гэсээр хоёр дэвтэр өдрийн тэмдэглэлийг нь өглөө. Харьж ирээд уг тэмдэглэлийг сөхөж үзвэл галзуурсан болох нь илэрхий. Өгүүлэмж нь эмх цэгцгүй, үйл явдлын дэс дараалал алдагдсан, учир холбогдолгүй үг цөөнгүйн дээр он сар өдрийг огтхон ч тэмдэглээгүй байх агаад бэхний өнгө зөрж, бичгийн хэв өөрчлөгдөж байснаар нь уг тэмдэглэлийг нэг өдөрт хөтлөөгүйг нь тодорхойлж болмоор ажээ. Чингээд утга холбогдолтойг нь авч, эмч нарын судалгаанд зориулж өгөхөөр нэгэн бичвэр болгон эмхэтгэв. Би уг тэмдэглэлд ямар нэгэн засвар оруулаагүй бөгөөд хүмүүсийн овог нэрийг л сольсон болно. Гэлээ гээд эдгээр хүн бүгд олны танил бус тосгоны эгэл жирийн иргэд учраас өгүүлэмжийн төлөв байдалд нөлөөлөхгүй нь лав. Тэмдэглэлийн нэрийн тухайд уг хүн эдгэрээд ийнхүү нэрлэснийг нь өөрчлөлгүй орууллаа.  

	Долоон оны дөрөвдүгээр сарын хоёрны өдөр.

	Өнөө орой сар гойд сайхан гэрэлтэнэ. 

	Сарыг энэ мэт таашаан харалгүй гуч гаруй жил болсны учир энэ орой үзээд сэтгэл сэргэж, ухаан цэлмэв. Өнгөрсөн гучин жил түнэр харанхуйд автсан байсныг одоо л ойлгох мэт. Гэвч анхаарал болгоомжтой байлгүй бол горьгүй. Үгүй бол Жаогийн нохой... ямар учраас өөдөөс цоо ширтэнэ вэ?

	Айж явах нь зүйтэй...

	Энэ шөнө саргүй байхыг үзвэл сайны ёр биш дэг ээ. Өглөө эрт хашааныхаа хаалгаар болгоомжтой гарав. Жао Гүйвэний харц нэг л жигтэй. Надаас айсандаа тэр үү, эс бол намайг хороох гэж санасандаа тэр үү? Түүнээс гадна долоо найман хүн миний тухай шивэр авир хийцгээнэ. Гэлээ ч намайг сонсчих вий гэж эмээж байгаа шинжтэй. Зам зуур таарсан болгон энэ мэт жигтэй авирлана. Ууртай догшин байрын нэг нөхөр намайг хармагцаа тас тас хийтэл хөхрөхөд өвч биеэр хүйт оргин чичирч, тэд хэзээний бэлтгэлээ базаасныг нь ойлгов.

	Гээд би айсангүй, цааш алхлаа. Урд яваа хүүхдүүд мөн л миний тухай ярилцана. Тэдний харц Жао Гүйвэнийхээс огтхон ч ялгаагүй, царай нь төмрийн хайлш шиг баргар. Би энэ хүүхдүүдэд гэм хийгээгүй дээ. Гэтэл надад ийн өшин занах нь ямар учиртай вэ? Тэсэлгүй “Юу болоо вэ?” гэж хашхирсан ч гүйлдээд явчхав.

	Би ер Жао Гүйвэнь болоод замд таарсан хүмүүст ямар гэм хийгээ вэ? Хорин жилийн өмнө Гү Зюгийн данс тооцооны дэвтрийг гишгэлсэн нь үнэн. Гү Зю гуай жигтэйхэн уурсаж билээ. Гэхдээ Жао Гүйвэнь түүнийг танихгүй, тэр явдлыг дуулсан хойноо Гү Зю гуайн талд орсон байж мэднэ. Чингээд замд таарсан хүмүүст миний тухай ярьснаас зайлахгүй. Гэтэл хүүхдүүд ямар учраас өөдөөс ширтэн жигтэй аашилна вэ? Надаас айгаад ч байх шиг, намайг хорлох гээд ч байх шиг. Нэг бодлын айх гайхах зэрэгцэх ч гуних гансрах сүлэлдэн үймэрнэ. 

	Хүүхдүүд эцэг эхээсээ л энэ занг авсан байж таарна!

	Шөнөжин нойр хулжив. Аливаа хэргийг эрхбиш судалж үзвэл сая ойлгон ухаж болдог билээ. 

	Суурины ахлагч тэднийг дөнгөлж, нударган баячууд нүүрэн дундуур нь дэлсэж, эмс хүүхнүүдийг нь захиргааны харуулууд эзэмдэж, эцэг эх нь мөнгө хүүлэгчдийн гарт үрэгджээ. Гэвч тэр үест царай нь айдастай, өчигдрийнх шиг догшин ширүүн байсангүй.

	Дан ялангуяа гудамд таарсан эмэгтэй жигтэй сонин авирлав. “Чамайг дээ! Хазаад хаячих юм шүү!” гэсээр хүүгээ зодож байсан ч намайг ширтээстэй. Би айснаа нууж чадсангүй. Араа шүдээ ярзайлгасан хүмүүс тас тас хөхөрцгөөнө. Тэгтэл Тавдугаар Чэнь гүйж ирээд намайг гэрээд минь чирэв.

	Чирээд аваад ирлээ...  Гэрийнхэн маань танихгүй царайлцгаана. Харц нь мөнөөх хүмүүсийнхээс ялгаагүй, ав адилхан. Өрөөндөө орвол тахиа, нугастай тор түгжиж байгаа аятай гаднаас түгжчихлээ. Юу болсон юм бол? Ёстой бүү мэд.

	Хэд хоногийн өмнө манай газрыг түрээсэлдэг Ланзы тосгоны тариачин эр ургац муу байгаа тухай дуулгахаар ирж, тосгоныхон элбэж байгаад нутаг нэгтнээ хороож, цөс ихтэй болохын тулд элэг зүрхийг нь сугалаад шарж идсэн тухай ахад ярихад би үг хавчуулахаар ам нээсэн боловч тэр хоёр над руу гайхасхийн харж билээ. Тэр хоёрын харц гудамд таарсан улсын харцтай яг адил байсныг одоо л ойлгов. 

	Ингэж санахад хамаг бие дагжин чичирнэ. 

	Тэд хүн идэж байгаа хойно намайг ч идэж мэднэ.

	Та нар бод доо! Хазаад хаячих юм шүү гэх эмэгтэйн дуу, шүдээ ярзайлгасан, баргар царайтай улсын тас тас хийсэн инээд, ах, тариачин эр хоёрын яриа өөр хоорондоо холбоотой л байж таарна. Тэр эмэгтэйн үг хор, хүмүүсийн инээд хурц хутга, хурц болоод ярзайсан цагаан шүд нь хүний мах идэхэд зориулагдсан мэт.

	Би элдвийн муу санаагүй ч гэлээ Гү Зю гуайн данс тооцооны дэвтрийг гишгэлсэн хойно бас тийм ч гэнэн цагаахан амьтан биш бололтой. Тэд ямар нэгэн юм сэтгэсэн ч яг юу сэтгэснийг нь би даанч тааж мэдэхгүй юм. Түүнээс гадна тэд хэн нэгнийг өшин занасан л бол муу санаатан гээд нэрлэчихнэ. Ах нэгэнтээ хамгийн сайн хүнтэй ч болов үг зөрвөл уурлах нь мэдээж, хамгийн муу хүнтэй ч болов санаа нийлбэл “Үгүй мөн ухаантай, мэдлэгтэй хүн юм аа” гээд дуу алдана гэж хэлсэн сэн. Хүний санааг таана гэдэг бүтэшгүй хэрэг, тэр тусмаа хүний мах идэх тухайд бол ярилтгүй.

	Алив хэргийг тал бүрээс нь судлан байж л сая ойлгоно. Дээр үед хүний мах иддэг байсныг би түүхийн судар бичгээс уншсанаа бүүр түүрхэн санадаг. Мартсанаа сэргээх гэж түүхийн ном судар сөхөж үзвэл он сарыг нь тэмдэглээгүй ч хуудас бүрд нь хүнлэг энэрэнгүй, шударга ёс, ёс суртахуун, сайн үйлс гэх үгс дүүрэн бичээстэй. Гэлээ гээд нойр хулжиж, шөнө дүл өнгөртөл ном уншиж суугаад мөр бүрийн хооронд хүний мах идэх гэсэн үг эрээлжлэн буйг гэнэтхэн ажиглаадхав.

	Энэ үг өөдөөс тохуутайяа инээвхийлнэ.

	Би бас хүн болохын хувьд тэд намайг идэхийг хүсэж байгаа шүү дээ!

	Өглөө босоод тавтайхан суутал Тавдугаар Чэнь ороод ирлээ. Жигнэсэн загас аваад иржээ. Тэр загас хэрцгий цагаан нүдтэй, хүний мах идэх тухай ярьж байсан хүмүүсийнхтэй адил ангайсан амтай. Хэд савхдаж идвэл гулжганаад загас гэхэд хэцүү аж. Хүний мах ч юм бил үү гэж бодоод огиулав.

	“Чэнь хөгшин минь, ахад уйдаад байна гэж хэлж өгөөч. Цэцэрлэгээр зугаалмаар байх юм” гэсэн ч Чэнь хариу хэлэлгүй гарлаа. Гэсэн ч түдэлгүй эргэж ирээд хаалгыг минь онгойлгов.

	Би суудлаасаа хөдөлсөнгүй түүнийг ажлаа. Намайг яах гэж байгаа бол? Гаргахгүй нь мэдээж. Ах нэг өвгөнийг дагуулаад ирж явна шүү. Өвгөний нүд ширүүн, түүнийгээ нуух гэсэн бололтой, нүдний шилнийхээ цаанаас над руу хаа нэг хялавхийнэ. Ах “Өнөөдөр бие чинь овоо дээр байх шиг” гэсэнд “Тийм ээ” гэлээ. “Чамайг Хэ эмчид үзүүлье гэж бодоод заллаа” гэхэд нь өвгөн угтаа зүсээ хувилгасан зандалчин гэдгийг мэдэвч “За” л гэв. Судсыг минь барьж байгаа дүр үзүүлэнгээ өөхтэй эсэхийг минь шалгаж, хувиа хүртэхээ бодно. Гэхдээ би түүнээс айхгүй. Би хүний мах иддэггүй ч тэднээс хавьгүй зоригтой. Өвгөн рүү зангидсан гараа сунгаад яахыг нь ажиглав. Өвгөн сууж нүдээ аниад судас тэмтрэн удтал барьж, улмаар чөтгөрийнх шиг жартгар нүдээ нээгээд “Элдвийн юм бодох хэрэггүй. Хэдэн өдөр амар тайван суулгахад зүгээр болно оо” гэлээ.

	“Элдвийн юм бодох хэрэггүй. Хэдэн өдөр амар тайван суулга!” гэсэн нь тарга тэвээрэг авхуул гэсэн утгатай аж! Тэгсэн цагт ахиухан мах шөлтэй болно. Гэвч “Зүгээр болно оо” гэсэн нь ямар учиртай вэ? Хүмүүс яггүй зальтай. Хэн нэгнийг барьж идэхийг хүсэх ч уг санаагаа нууж, шууд халдахаас эмээсэндээ ийм арга сэддэг байна шүү. Ингэж бодоод тэсэлгүй инээд алдав. Санааг нь тааж мэдсэндээ сэтгэл ханалаа. Инээдээс минь эр зориг, шулуун шударга зан нэвчинэ. Ийм ч учраас өвгөн, ах хоёрын царай барайв. Намайг эрэмших тусам тэд барьж идэхийг хүсэх нь надаас эрч хүч амталсандаа тэр биз. Өвгөн өрөөнөөс гарч, хаалганаас ялимгүй холдоод ахад “Ер нь шалавхан идчихье” гэж хэлбэл ах толгой дохиж байна. “Ах ч бас намайг барьж идэхийг хүсдэг байна шүү” гэх бодол гэнэт зурсхийн орж ирлээ. Ах намайг барьж идэх хүмүүстэй санаа нийлжээ.

	Миний ах хүний мах иддэг!

	Харин би хүний мах иддэг хүний дүү!

	Би хүнд бариулж идүүлэх ч хүний мах иддэг хүний дүү хэвээр үлдэнэ!

	Сүүлийн өдрүүдэд бодол санаа багагүй өөрчлөгдөв. Өвгөн яргачин биш, жинхэнэ эмч байлаа ч хүн иддэг нь лав. Анагаахын шинжлэх ухааныг үндэслэсэн Ли Шижэнь Өвс ба түүний үндэс нэрт судартаа хүний махыг шарж идэж болдог гэж тов тодхон өгүүлсэн нь бий. Ийм байтал өвгөн өөрийгөө хүний мах иддэггүй гэж баталж чадна гэж үү?

	Тэгээд ч ахыгаа сэрдсэн минь үндэстэй. Эртний ном судрын эх бичвэрийг над тайлбарлаж өгөхдөө “Хүүхдээ солилцож идэж болно” гэж хэлсэн сэн. Нэгэнтээ муу хүний тухай ярихдаа “Түүнийг алаад зогсохгүй махыг нь идэж, арьсыг нь өвчөөд дэлгэж унтвал таарна” гэж ам алдсан юм даг. Тэгэхэд би нас бага байсны учир айсандаа зүрх амаар гарчих шахан дэлсэж билээ.

	Хэдэн өдрийн өмнө манайд ирсэн Ланзы тосгоны тариачин эр тосгоныхон нь хамжиж үгүй хийсэн хүнийхээ элэг, зүрхийг идсэн гэж ярихад ах ер гайхаагүйгээр барахгүй зөвшөөрсөн аятай толгой дохиж байсан. Ах урьдын харгис хэрцгий зангаа тавиагүй бололтой. Хүүхдүүдээ солилцож идэж болно гэж хэлсэн хүн ер юугаа ч сольж, хэнийг ч идэж мэднэ. 

	Урьд нь шударга ёсны тухай ярихыг нь сонсоод би гэнэдэж итгэдэг байлаа. Харин өдгөө ах хэдий шударга журмын тухай яривч ам нь хүний тосоор тослогдсон төдийгүй зүрх сэтгэл нь хүний мах идэх тухай бодлоор дүүрэн явааг мэдэж авлаа.

	Эргэн тойрон түнэр харанхуй, өдөр шөнө алин болохыг ялгахын аргагүй. Жаогийн нохой яргин хуцсаар.

	Арслан мэт хэрцгий, туулай мэт хулчгар, үнэг мэт зальтай.

	Би тэдний арга ухааныг оллоо. Тэд намайг шуудхан хороохыг хүсэхгүй, хэрэг мандана гээд тэгж зүрхлэхгүй аж. Тиймээс хаа сайгүй сүлбэлдэж, урхи хавхаа тавиад, намайг өөрөө яваад орохыг хүлээж байна. Хэдэн өдрийн өмнө гудамжинд байсан тэдгээр эрэгтэй, эмэгтэй хүмүүсийг санагтун, ахын үйл хөдлөлийг ажиглагтун. Тэгсэн цагт та миний үгэнд бүрэн үнэмшинэ. Миний хувьд бүсээ тайлаад дээврийн дам нуруунаас ороож өөрийгөө боомилбол тэдэнд ашигтай. Тэгвэл тэд гэм үүрэхгүй, санасан зорьсон нь саадгүй бүтсэнд тэсгэлгүй инээд хөөр болох вий. Эсвэл айж ичсэндээ, гансарч ганьхарсандаа амь тавивал хэдий тарга тэвээрэг муутай ч тэд толгой дохин баярлан хөөрцгөөнө. 

	Тэд хүний мах идэхээс өөрийг мэднэ гэж үү? Сударт цөөвөр гэж амьтны тухай бичсэнийг санаж байна. Ихээ зэвүүн амьтан, дан ялангуяа нүд нь. Амьтны сэг зэмээр хооллодог, арьс үсийг нь хэмлэж, ясыг нь ч үлдээлгүй иддэг. Бодохоос аймшигтай. Цөөвөр чонын төрөл, харин чоно нохойтой нэг төрөл. Гуравны өдөр Жаогийн нохой намайг хэд хэдэн удаа сүрхий ширтсэнийг санахад тэдэнтэй үгсэн хуйвалдсанаас зайлахгүй. Өвгөн нүдээ нуувч намайг хуурч дөнгөхгүй шүү дээ.

	Ахыгаа л өрөвдөх юм. Адилхан хүн атлаа айхгүй нь юуны учир вэ? Түүгээр барахгүй намайг барьж идэхээр тэдэнтэй нам хуйвалджээ. Энэ бүхэн хүний мах идэхийг гэм нүгэлд тооцдоггүй эрт балрын заншил, аль эсвэл санаатайгаар гэмт хэрэг үйлдэхдээ тулсан ялзарсан сэтгэлээс үүдэлтэй юу? Би хүний мах иддэг улсыг үзэн ядаж байна. Тэр тусмаа ахыгаа. Хүний мах идэхээ болиоч гэж ятгах юм шүү. Юун түрүүнд ахыгаа. 

	Үнэнийг хэлэхэд тэд миний санааг ойлгох л учиртай.

	Гэнэт хорь орчим настай нэг залуу ирэв. Би түүнийг тогтоож ажиглаж чадсангүй. Нүүр дүүрэн мишээгээд толгой дохисон ч дүр эсгэж буйг нь даруй мэдлээ.

	— Хүний мах идэх нь ер зөв үү? гэж асуухад инээмсэглэсэн чигтээ:

	— Энэ жил ургац арвин болохоор хүний мах идэх хэрэг юун гэж хариу барьсанд мөнөөх хүмүүстэй нийлж хүний мах идэх дуртай болохыг нь мэдлээ. 

	Би ч зориг орж:

	— Тэгээд ийм хэрэг үйлдэх нь зөв үү? гэж лавлан асуухад:

	— Энэ тухай асуух хэрэг юу байна? Чи тоглож байгаа байлгүй дээ... гээд, — Өнөөдөр тэнгэр сайхан байна шүү гэж дүйвүүлэв.

	Тэнгэр үнэхээр сайхан, сар манхайн цайна. 

	— Гэхдээ л хүний мах идэх нь зөв үү? Хариулаач гэж шалахад харц буруулан:

	— Буруу л даа... гэж дүлгэнэсэнд:

	— Буруу гэж үү? Тэгвэл тэд яагаад идэж байгаа юм бэ? гэвэл:

	— Тийм юм байх ёсгүй дээ... гэлээ.

	— Ёсгүй гэнэ ээ? Ланзы тосгоныхон ил цагаандаа идэж байна. Тэгээд ч судар номд энэ тухай хаа сайгүй бичсэн байна гэхэд царай нь төмөр шиг гөлийгөөд, өөдөөс цоо ширтэн:

	— Идэж болох л юм. Эртнээс нааш ийм ёс байсан шүү дээ хэмээв.

	— Эртнээс нааш ийм ёс байсан гээд ийм хэрэг үйлдвэл зөвдөх юм биз дээ? гэхэд:

	— Би чамтай маргамааргүй байна. Гэхдээ ингэж ярих хэрэггүй. Юмыг яаж мэдэх вэ, буруудаж мэднэ шүү гэж сануулахад би нүдээ бүлтийлгэн босон харайвал мөнөөх хүн ор мөргүй алга болжээ. 

	Хөлс цутгана. Ахаас дүүмэд тэр залуу бусадтай үгсэн нийлсэн гэхэд даанч итгэмгүй. Мэдээж эцэг эхээсээ сурсан байж таарна. Хүүдээ ч энэ заншлыг зааж өвлүүлнэ. Ийм ч учраас хүүхдүүд намайг хүйтэн харцаар хялавхийн хардаг биз.

	Хүмүүс хүний мах идэвч бусдад идүүлнэ гэхээс эмээсэндээ нэг нэгнээ сэжиглэнгүй харна...

	Хүн идэх хүслээ дарж үгүй хийгээд, ажил төрлөө гүйцээж,  ажин түжин амарч цэнгэж унтаж нойрсож байвал хэдий тайван амгалан. Үүний тулд сэтгэлийн багахан саадыг давахад хангалттай. Гэвч эдгээр хүн бүлгэм үүсгэж, эцэг хүү, ах дүү, амраг садан, анд нөхөд, атаатан дайсан, багш эмч тэргүүтэй огт танихгүй ч гэлээ үгсэн хуйвалдаж, нэгнээ хөхиүлэн дэмжээд, тэрхүү саад тотгорыг давж гэтлэхийг огтхон ч үл хүснэ.

	Үүрээр ахыг хайж гарвал хашаанд салхилж байлаа. Ард нь зогсоод тун тайвуу дуугаар:

	— Ах аа, танд хэлэх юм байх санж гэвэл:

	— Юу гээ вэ? гэсээр даруй эргэж хараад толгой дохив.

	— Уг нь хэдхэн үг хэлэх санаатай ч эвлүүлж дөнгөхгүй юм. Ах аа! Эхэндээ бол зэрлэгүүд хүний мах иддэг байсан байх. Дараа нь ухамсар суусан зарим нь хүний мах идэхээ больж, өөрсдийгөө илүү боловсронгуй болоход анхаараад, жинхэнэ хүн болж төлөвшсөн. Харин үлдсэн хэсэг нь хүний мах идсээр байсан. Өтний зарим нь загас шувуу, бич, хүн болж хөгжсөн бол зарим нь өт чигээрээ л үлдсэнээс ялгаагүй. Гэлээ гээд хүний мах иддэг хүмүүс тэдгээр өтнөөс долоон дор. Өт, бич хоёр тэнгэр газар шиг ялгаатай ч хүний мах иддэг болоод иддэггүй хүмүүс түүнээс хавь илүү ялгаатай.

	И Я хүүгээ чанаад Зэ, Жоу хоёрт зоог болгон барьсан нь эртний заншлаа дагасных. Паньгу тэнгэр, газрыг салгаснаас хойш И Ягийн хүүг идэх хүртэл хэд хэчнээн хүн бариулж идүүлснийг хэн ч мэдэхгүй. И Ягаас хойш Сюй Силинь1 хүртэл, Сюй Силиниэс Ланзы тосгоныхон хүний мах идсэн хүртэл мөн хэдий тооны хүн энэ мэт амиа алдаж бусдын хоол болсныг таашгүй. 

	Өнгөрсөн жил хотод нэгэн гэмт хэрэгтнийг цаазлан хорооход сүрьеэтэй нэг хүн цусанд нь мантуу дүрж долоож байсан. 

	Тэд намайг барьж идэхийг хүсэж байна. Та ганцаараа тэдэнтэй тэмцэж дийлэхгүй ч үгсэн хуйвалдах хэрэг бий юм гэж үү? Хүний мах иддэг улсаас сайхан сэтгэл гарахгүй нь лав! Тэд намайг барьж идэхийг хүсэж байгаа хойно таныг ч бас барьж иднэ. Дараа нь биесээ барина. Гэхдээ энэ санаагаа үлдэн хөөвөл болох биш үү? Тэгвэл амар амгалан ноёлно. Өдий болтол үүний төлөө дорвитой алхам хийгээгүй ч хүчээ нэгтгээд үзвэл бүтэх бус уу? Тийм үү, ах аа? Та үүнийг бүтэшгүй санаа гэж бодож байгаа нь үнэн. Хэдэн өдрийн өмнө тэр тариачин түрээсийн төлбөрөө буулгахыг хүссэн ч та татгалзсан шүү дээ гэж өгүүлэхэд ах хүйтнээр инээвхийлж байсан ч миний үгийг сонсохын хэрээр харц нь ширүүсэж, далд санааг нь илчлэхэд царай нь хүрэнтэв. 

	Хашааны гадна олон хүн цуглажээ. Тэр дунд Жао Гүйвэнь нохойтойгоо ирсэн харагдана. Үүдэнд бөөгнөрөөд хүзүү сунган дотор юу болж байгааг сониучирхана. Зарим хүний нүүр баг өмссөн мэт ямар ч сэтгэлийн хөдлөлгүй бол зарим нь соёо шүдээ ярзайлган дайрна. Тэд амаа жимийн инээвхийлнэ. Бүгд хүний мах иддэгийг нь би сайн мэднэ. Гэлээ ч тэдний санаа сэтгэл ондоо. Зарим нь эртнээс нааш уламжилж ирсэн ёсоор хүний мах идэх ёстой гэж үздэг бол хэсэг нь хүний мах идэхийг буруушаавч яалт ч үгүй идэх гэж дурлан хошуурцгаана. Тэгэвч бусад хүн нууцхан хүслийг нь олж мэдэх вий гэхээс эмээсэндээ миний үгийг сонсоод уурсан хилэгнэж, амаа жимийн хүйтнээр инээвхийлнэ. 

	— Тарцгаа! Галзуурсан хүнийг юуг нь харах гээ вэ! гэх өндөр дуун хадахад тэд засрахаасаа нэгэнт өнгөрснийг ухаарав. Түүгээр барахгүй намайг галзуу солиотой хэмээн хаа нэгтээ барьж хорих санаатай аж. 

	Намайг хэнд ч мэдэгдэлгүй барьж идэхээс гадна өөрсдийгөө бусдаар өрөвдүүлж дөнгөнө. Тариачин эр яг л ийм явдлын тухай өгүүлсэн шүү дээ. Тэдний төлөвлөгөөг би таачихлаа.

	Тавдугаар Чэнь уцаартайхан гүйж ирэв. Эд амыг минь барих санаатай ч “Та нар гэмшихэд оройтоогүй. Чин сэтгэлээсээ гэмшигтүн! Алс ирээдүйд энэ дэлхийд хүн иддэг хүмүүст хоргодох газар үлдэхгүй. Та нар засрахгүй л бол өөрсдөө хүний хоол болцгооно. Үржиж олширсон ч жинхэнэ хүмүүс анчид чоно намнадаг шиг, өт хорхойг дэвсэлж алдаг шиг та нарыг үгүй хийнэ!” гэж хашхирмаар.

	Тавдугаар Чэнь хүмүүсийг хөөлөө. Ах ч яваад өгчээ. Тавдугаар Чэнь намайг ятгасаар өрөөнд оруулав. Дотор нүд сохлом тас харанхуй. Дээр дам нуруу дэнжгэнээд томрон томорсоор дараад авах шиг...

	Хүнд ачаанд дарагдан хөдөлж болох биш... Тэд намайг алахаар шийджээ. Гэвч хөлсөө цутган тэмцсээр энэ ачаан доороос мөлхөж гарлаа. Яадаг ч байсан “Даруйхан гэмшигтүн, үнэн голоосоо гэмшигтүн! Алсдаа хүн иддэг махчдад байх газар олдохгүй...” гэж сануулан хэлмээр.

	Нар мандсангүй, хаалга ч онгойсонгүй. Намайг өдөртөө хоёр удаа хооллоно. Савхаа бариад ахыгаа саналаа. Ах охин дүүгийн үхэлд буруутайг би мэднэ. Дүү минь өдгөө ч нүдэнд үзэгддэг. Энхрий хонгор, гунигтайхан дүү минь. Тавхан настай байсан даа, хөөрхий. Ээжийг тайтгарч өгөхгүй эхэр татан уйлахад ах “Битгий уйлаач дээ” гээд аргадсан. Дүүг идчихсэн болохоор ээжийн нулимс сэтгэлийг нь сэмлэсэн биз. Сэтгэл нь сэмэрсэн бол...

	Ах дүүг идсэнийг ээж мэдэх болов уу?

	Мэдэх биз ээ. Гэвч тэр тухай ам нээлгүй уйлсаар л байлаа. Уйлах ёстой л гэж бодсон биз. Би тавтай, эсвэл түүнээс ч бага байхдаа гэрийн үүдэнд сэрүүцэж суутал ах, эцэг эх нь өвдвөл хүү нь хэсэг махаа тасалж аваад чанаж зоог болгон барих ёстой, тэгсэн цагт ачлалт хүү гэгдэнэ гэж өгүүлэхэд ээж эсэргүүцээгүй. Хүний хэсэг махыг идэж болох хойно бүхлээр нь ч идэж болно оо доо. Гэлээ ч ээжийн эхэр татан уйлж суусныг бодоход өдгөө ч зүрх өмөрнө. Мөн ч хачирхалтай шүү.

	Аливааг бодож сэтгэх тэнхээ алга. Дөрвөн мянганы турш хүний мах идсээр ирсэн хорвоо дэлхийд би төрснөө өнөөдөр л ойлгов. Охин дүүг өнгөрөхөд ах гэрийн ажлыг мэдэж байсан тул махаар нь нууцхан хоол хийж өгсөн эсэхийг хэн мэдлээ.

	Би ч огт мэдэлгүй охин дүүгийнхээ махнаас идэж, өдгөө өөрөө барьж идүүлэх аюулд автсан бус уу...

	Дөрвөн мянганы турш хүний махаар хооллосон хүн төрөлхтний үр сад болсон би өдгөө л жинхэнэ хүнтэй учрах хэдий бэрхийг ойлгож байна.

	Хүний мах идээгүй хүүхэд байж болзошгүй!

	Тэр хүүхдүүдийг аврагтун!

	 

	1918 оны дөрөвдүгээр сар

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 1907 онд Манжийн Аньхуй мужийн захирагч Энь Минд халдаж баригдаад цаазаар авхуулсан хувьсгалч. Түүний зүрхийг сугалж Энь Миний харуулуудад зоог хийн барьсан гэдэг.

